	С1   Фоат Садриев  әсәреннән өзек буенча сочинение

Аналарның балалары өчен ут йотып, ул-бу була күрмәсен дип, һәр адымнарын күзәтеп,авырып китсәләр, төннәр йокламыйча хәсрәтләнеп торуларын үзең үсеп ана булгач кына аңлыйсыңдыр, мөгаен. Баласы үсеп буйга җиткәч тә, олыгаеп беткәч тә, ананың борчылулары, хәсрәтләре кимеми, арта гына бара. Ә бала? Бала шуның кадерен беләме соң? Үсеп читкә киткәч, бер юл хат язарга да вакыт тапмыйча, әнисенең яралы йөрәгеннән кан саркытмыймы?

Язучы  Ф. Садриев үзенең бу әсәрендә мөһим социаль һәм әхлакый проблеманы күтәрә. Бу — ана һәм бала проблемасы. Минем уйлавымча, бүгенге көннең иң актуаль мәсьәләсе булып кала бирә бу мәңгелек сорау. Без аналарыбызга тиешле хөрмәтне күрсәтәбезме соң? Аз гына үсеп баш калкыту белән туган нигезебезне онытмыйбызмы? Автор безгә шул фикерне җиткерергә тели. Малай әтисенең гимнастеркасыннан теккән чалбарны бик шатланып киеп йөри. Хәзер ана ул чалбарны кадерләп сандык төбендә саклый. Баласы киеп үскән чалбар аңа җаныдай кадерле. Рәхмәт әйтү теләге белән ашкынган малай соңлый. Гомерлек үкенеч!

Соңламаска иде, соңламаска иде ди кебек язучы. Әниләргә рәхмәт әйтергә, гафу үтенүен сорарга онытмаска иде.

Мин автор позициясе белән тулысынча килешәм. Әлеге мөһим мәсьәлә  бик күп язучыларның әсәрләрендә күтәрелә. Шәриф Камалның “Буранда” хикәясендәге Мостафаны искә төшерү дә җитә. Ә.Еникинең “Әйтелмәгән васыять», Аяз Гыйләҗевнең “Җомга көн кич белән”ендә дә — ана һәм бала проблемасы калку чагыла. Ә тормышыбызда...Мондый күренешләр адым саен. Балалары  исән килеш картлар йортында тәрбияләнүче  аналар турында әйтми кала алмыйм. 

Сүземне йомгаклап, шуны әйтергә телим. Ана белән бала кылдан нечкә кырык җеп белән бәйләнгән диләр. Әниләребезне исән чакта ешрак куандырсак иде. Соңга калмыйк!  Үзләренә мең тиешле кадер-хөрмәтне исән чакта күрсеннәр иде әниләр!




